
1.- ERREZEPTAZIOA ETA ONDASUNAK ZURITZEAREN KONTZEPTUA

     1.1- Errezeptazioaren definizioa


Errezeptazioak suposatzen du, delitu edo falten fruituen probetxamendua norberarentzat, ondasunen aurkako delitu bat izan behar duelarik.


Kode penalak ematen duen definizioa oso mugatua da, bertan esaten da, errezeptazioa dela, delituen efektuen probetxamendua, portaera ez zilegi batetatik eratortzen dela jakinez.


Doktrina ez da ados jartzen errezeptazio delitua autonomoa edo gehigailua den erabakitzeko orduan:

a) autonomoa dela esaten dutenak, defendatzen dute, delitu nagusiaren  figura juridiko penaletik independiente eta ezberdina dela. Honek suposatzen du, errezeptazio delitua, delitu nagusitik kanpo zigortu behar izatea, nahiz eta 546bis a) artikuluko 2en paragrafoan inposatzen den askatasun gabetzea estaltzen den delituarentzat aurrikusten dena baino handiagoa ez izatea.

b) gehigailua dela defendatzen dutenentzat, hau horrela da, zigorra kasu batzuetan delitu nagusiari jartzen zaionaren menpe baitago.


Errezeptazio delitua, delitu ekonomiko bat da.

     1.2.- Ondasunak zuritzearen definizioa


Azken urteotan planteatu den arazo larrienetariko bat, kapitalen estalpenetik eta sorgorkari trafikotik lortutako ondasun ekonomikoek eratorritakoak dira.


Arazoa are larriagoa da, gaur egungo munduan kapitalak mugitzeko dagoen erraztasuna kontutan hartu ezkero. Europar Komunitateko tratatuan 73.artikuluan esaten da, kapitalen mugimenduen mugapenak desagertu behar direla, eta kapitalen mugimendu askea da Europar komunitatearen oinarria.

     1.3.- Errezeptazioaren sarrera historikoa


Errezeptazioa delitu autonomo gisa, orain dela gutxi sortutako delitu bat da, ordurarte estalpenarekin lotutako figura bat baitzen. 


Zuzenbide erromatarrean, estalpena delitu pribatuen barne sartzen da, eta errezeptore kontsideratzen ziren normalean jabetzaren aurkako delitu larrietan beraien laguntza prestatzen zutenak, hauek delitu nagusiaren egileak jasotzen zuen zigor bera jasotzen zuten. Zigorrak publikoak ziren, baina batzuetan pribatuak eta ekonomikoak ere baziren.


Legegintza espainiarrak, orientazio erromatarra jarraitu zuen eta Erdi Aroan zehar ez ziren egileak, sopikunetatik edo estaltzailetatik ezberdintzen zigortzeko orduan.


Existitzen den araudian estaltzen dutenei errezeptore deitzen zaie eta jartzen zaien zigorra delitu nagusia egikaritu duenari jartzen zaien berdina da. Sistema hau partidetan erabili zen  eta “nueva” eta “novísima” errekopilazioetan mantendu egin zen, errezeptorearen zigorra delitugilearen zigorrari lotuta mantenduz. 


1822ko Kode Penalak, estalpena parte hartze modu bat bezala aurrikusten du eta estaltzailea eta errezeptorea elkarrekin definitzen ditu, hauentzat aurrikusten duen zigorra, egileei jartzen zaien zigorraren laurdenetik erdira izango da, legeak aurkakoa esaten ez badu.


1870ko Kode Penalak, gaur egun ezagutzen diren hiru arduradunak onartzen ditu, hau da, egileak, sopikunak, eta estaltzaileak, honela estaltzailea ez da gehiago sopikun mota bat, hala ere ohizkotasuna eskatzen jarraitzen da.


1928ko Kode Penalak, estalpena definitzen du etekinak atera nahi ez izatea, eta aurretik ez erabakitzea eskatzen du, egikaritu ez den delituaren ezagupena beharrezkoa da. Estalpena delitu berezi bezala 514. artikuluan jasotzen da eta delituaren objektu bat ezkutatzeko interes pertsonala eskatzen duen arren, ez du ohizkotasunik eskatzen.


1944ko Kode Penalarekin estalpena parte hartze bat bezala hartzen da berriz, doktrina honen aurka dagoenez, 1950ean erreforma bat egiten da bi prezeptu sartuz, estalpenarena eta errezeptazioarena.

2.- 1973KO KODE PENALAREN ERREGULAZIOA

     2.1.- Errezeptazioaren 1973ko erregulazioa


1973ko kode penalak errezeptazioa 546 artikuluan aurrikusten zuen. Oinarrizko tipoa 546 bis a)artikuluan aurkitzen da, bertan, “ondasunen aurkako delitu bat egon dela jakinda, honen efektuak bere onerako erabiltzen dituenak” zigortzen du artikulu honek. Aurrikusitako zigorra, kartzela txikikoa eta 100.000 pezetatik 2.000.000pezetara joan daiteke.


Artikulu honek bere 2en paragrafoan muga espezifiko bat dauka, esaten du, kartzela zigorrak ezin duela estalitako delitua baino handiagoa izan. 3en paragrafoan, delitu hau behin eta berriro egiten dutenez ari da.


546bis artikuluak delitu honen modu ezberdinak aurrikusten ditu artikulu osoan zehar.

     2.2.- Ondasunak zuritzearen 1973ko erregulazioa

1988ko kode penalaren erreformak 546bis f) artikuluan, errezeptazioaren figura berezi bat sortu zuen, hau da, ondasunen zuritzea. Hau sortzeko, zituzten arazoak direla eta, kode penalak figura hau, drogaren zirkuitu ekonomiko guztia kontrolatu ahal izateko eratu zuela esan daiteke.


Erreforma hau egin zen, Vienako konbenioak hala eskatzen zuelako.

3.- GAUR EGUNGO ERREGULAZIOA

1995eko Kode Penalak, errezeptazioa eta ondasunen zuritzea delitu bezala hartzen ditu, XIII.tituluko XIV.kapituluan aurrikusiz, 298 artikulutik 304 artikulurarte.


     3.1.- Errezeptazioaren gaur egungo erregulazioa

Errezeptazio delitua, 298artikulutik 300artikulurarte aurrikusten du Kode Penalak. 


298 artikulua:

1.- Aberasteko intentzioarekin eta ondarearen edo orden sozio-ekonomikoaren aurkako delitu bat egon dela jakinda, honetan autore edo sopikun moduan aritu gabe, arduradunak honen efektuez baliatzea edo efektu horiek jaso ukan edo ezkutatzen dituenak, sei hilabetetik bi urterako kartzela zigorra jasoko du.

2.- Zigor hau bere goiko erdian aplikatuko da, delituaren efektuak beraiekin trafikatzeko jaso, ukan edo ezkutatzen dituenak. Trafikoa, eraikuntza edo lokal komertzial edo industrial batean egingo balitz, gainera, hamabi hilabetetik hogeitalau hilabeterako isuna ere jarriko litzateke. Kasu hauetan epaile edo tribunalak, egitateen larritasunari so eginez, lanbide edo industriaren inhabilitazio bereziko zigorra ere aplika dezakete bi urtetik bost urtetara, eta eraikuntza edo lokal komertzialaren edo  industrialaren denboraldiko edo behin behineko itxiera inposa dezakete.

3.- Ezingo da sekulan, askatasun gabetze zigorra estaltzen den delituagatik aurrikusita dagoena baino altuagoa izan. Honek beste natura bateko zigorra balu, askatasun gabetzea sei hilabetetik hogeitalau hilabeterako isunagatik aldatuko litzateke estalitako delituak zigor berdina edo txikiagoa ez badu; kasu horretan delitu horren zigorra bere beheko erdian jarriko zaio.


299 artikulua:

1.- Aberasteko intentzioarekin eta ondareen aurkako falta bat egon dela jakinda, ohizkotasunez hortaz baliatzen dena edo errudunak laguntzen dituenak efektuetaz etekinak ateratzeko asmoz, sei hilabetetik hamabi hilabeterako isun zigorra jasoko du.

2.- Efektuak haiekin trafikatzeko jasotzen baditu, zortzi hilabetetik hamasei hilabeterako isun zigorra jasoko du, eta egitateak publikoari irekitako lokal batean gertatzen badira, honen denboraldiko itxiera edo betikoa dekreta daiteke. Itxiera denboraldikoa bada, ezingo da bost urtekoa baino gehiago izan.


300 artikulua:

Kapitulu honen disposizioak beti aplikatuko dira, egitatearen autorea edo konplizeak arduragabeak edo erruduntasun gabetze kausa batean aurkitzen badira ere. 


Kode Penalak, errezeptazioaren oinarrizko tipoa 298.1 artikuluan definitzen du. Oinarrizko tipo horretan betebehar batzuk jartzen dira; aberasteko helburua egon behar du, estaltzen den delitua ondarezkoa edo sozio-ekonomikoa izan behar du, eta  ez du delitu nagusian parte hartu behar.

298.2 artikuluan, tipo kualifikatua dago, kasu honetan, artikulu berean tipo kualifikatu bat baino gehiago ikus daitezke. Bertan aipatzen da lehendabizi, lortutako objektuekin trafikatzeak dakarren gehigarria, horretaz gain lekuari ere garrantzia ematen dio artikulu honek honi ere gehigarri bat jarriz. Honela, lokal edo eraikuntza komertzial edo industrial batean egiten bada trafikoa, isun gehigarri batez gain, lokal edo eraikuntzaren itxiera ere gerta daiteke.

Artikulu bereko hirugarren puntuan, legegileak epaileari muga bat ezartzen dio zigorra jartzeko orduan, errezeptoreak, ezingo du delitu nagusiarentzat aurrikusten den kartzela zigorra baino presoaldi altuagoa jaso. Beraz, holako kasuetan ordezkapen bat planteatzen da.

299. artikuluan, aurrerago aztertuko dugun ohizkotasunezko errezeptazioa aztertzen da. 

Azkenik, 300. artikuluan, esaten da, delitu nagusiaren kausa pertsonalak ez direla errezeptorearenak, eta ondorioz hau ez dela zigorrik gabe geratzeko aitzakia bat izango.

Errezeptazioa hiru artikulu hauetan aurrikusten da, eta kapituluaren beste artikuluak, ondasunen zuritzea aztertzen ditu.

     3.2.- Ondasunak Zuritzearen gaur egungo erregulazioa


Kode Penalak Ondasunak Zuritzearen delituaren forma ezberdinak 301artikulutik 304 artikuluraino aurrikusten ditu.


301 artikulua:

1.- Ondasunak erosten, bihurtzen edo transmititzen dituenak, hauek delitu larri batetik eratortzen direla jakinda, edo beste edozein egintza egikaritzen duena bere eratorpen ez zilegia ezkutatzeko, edo arau haustean parte hartu duen pertsona bere egintzen ondorio legalak ekidin ditzan laguntzeko, sei hilabetetik sei urtetarako kartzela zigorra eta ondasunen balorearen hirukoitzaren isun zigorra jasoko ditu.

Zigorra bere goiko erdian aplikatuko da, ondasunak, kode honetako 368tik 372 artikulura deskribatutako droga toxikoen, sorgorkari edo substantzia psikotropikoen trafikoarekin ikusteko duen delitu batetaz eratortzen direnean.

2.- Zigor berekin zigortuko da, kasuen arabera, benetako natura, eratorpena, kokapena, xedea, mugimendua, edo ondasunen gaineko eskubideak edo ondarearen gainekoak ezkutatzen edo estaltzen dituenak, lehen aipatutako delitu edo honen parte hartze batetik eratortzen dela jakinik.

3.- Egitateak zuhurtzigabekeria larriz egikaritzen badira, sei hilabetetik bi urterako zigorra eta hirukoitzaren isun zigorra jarriko zaio.

4.- Erruduna berdin zigortuko da, ondasunak eratortzen diren delituak edo lehen zigortutako portaerak atzerrian osoki edo partzialki egikaritu badira ere.


302 artikulua:

Lehen aipatutako suposamenduetan kartzela zigorra goiko erdian aplikatuko da, hauen helburuak lortzeko organizaturiko pertsonek egikaritzen dutenean, eta goiko gradua organizazio hauen, buru, administratzaile edo arduraduneri.

Kasu horietan, epaile edo auzitegiek, esandako zigorrez gain, errudunari, hiru urtetik sei urterako ezdoikuntza berezia aplikatuko diote bere lan edo industriaren egikaritzan, eta aldi berean hurrengo neurrietariko bat har dezakete:

a) Erakundearen disoluzioa eta publikoari irekita dituzten lokal edo eraikuntzen behin behineko itxiera edo itxiera definitiboa.

b) Erakundearen aktibitateen esekidura edo publikoari irekitako lokal edo eraikuntzen itxiera, beti bost urte baino gutxiagokoa.

c) Hauei, estali den delituaren eratorrizko negozioen egikaritzaren debekua, gehienez bost urteko iraupenez.

303 artikulua:

Aurreko artikuluetan deskribatutako portaerak, enpresari, finantza sektoreko langile batek, fakultatibo batek, funtzionari publiko batek, langile sozial batek, edo irakasle batek bere kargu, lanbide edo ofizioaren egikaritzan egiten badira, dagokion zigorraz gain, kargu, lanbide edo ofizio publikoan edo industria edo komertzioan egoteko ezdoikuntza berezia aplikatuko zaio hiru urtetik hamar urtera. Ezdoikuntza osoa ezarriko da, hamar urtetik hogei urtera, portaera autoritate batek edo honen agente batek egikaritu duenean.

Fakultatibo kontsideratzen dira, medikuak, psikologoak, osasun titulu bat duen pertsona , albaitariak, farmazilariak eta honen langileak.

304 artikulua:

301etik 303 artikulura deskribatutako portaeretara probokazioa, proposamena, eta konspirazioa, gradu bat edo bi beherako zigorra jasoko du.


Ondasunen zuritzea, errezeptazioaren tipo kualifikatu bat bezala aurrikusita egon arren, azpi egitura handi bat dauka. 301.1 artikuluaren azpi puntuan, drogen zuritzea aurrikusten da, beraz, hasieratik tipo kualifikatuak aurrikusten dira. 301.2 artikuluan, ondareen gaineko eskubideak deskribatzen dira. 301.3 artikuluan, errezeptazio osoan agertzen ez den zuhurtzigabekeria daukagu azkenean. 4en puntuan, atzerrian egikaritutako delituaz ari da. Puntu hau harrigarria iruditzen zaigu, lehen aldia da Kode Penalean atzerriari zuzendua dagoen artikulu bat aurkitzen duguna. Gainera, normalean atzerrian egindako delituak ez dira Kode Penalean aipatzen.


302 artikuluan, ondasunak zuritzeko erakunde bat eratzea edo erakunde bat horretarako erabiltzen denean dakarren tipo kualifikatua aztertzen da, honek eduki ditzaken ondorioak ere aztertuz.


303 artikuluaren tipo kualifikatua, errudunak duen lanari dagokio. Kapitulu guztietan bezala, lan publikoan aritzea kualifikatua dago.


304 artikuluan indukzioa aurrikusten da.

4.- BABESTUTAKO ONDASUN JURIDIKOA

     4.1.- Errezeptazio delituan


Hasteko, errezeptazio delitu batean, justizi administrazioa babestu nahi da, delitu honetan administrazioaren lana oztopatzea baita helburua.


Horretaz gain, errezeptazioaren oinarrizko tipoan esaten den bezala, errezeptazioa egoteko ondasunen edo ondarearen aurkako delitu bat egon behar du lehendabizi, eta errezeptoreak delitu horren berri jakin behar du, hemendik beraz beste ondasun juridiko bat aurrikusten da, hau da, jabetza.


Estalpenean, aurreko delituak ez du garrantzirik, baina errezeptazioan delitua egoteko, aurreko delitua jabetzaren aurkako delitu bat izan behar du. Gainera delitu horretaz ondasunak lortzea nahi da.

     4.2.- Ondasun zuritzeen delitua

1988. urtean, ondasunen zuritzea erregulatu zen nagusiki atzerriko edo nazioarteko lege ezberdinek eraginik. Kasu honetan ere, aurretik egikaritutako delituak ere garrantzia handia dauka eta honek erabakiko du hein batean babestutako ondasun juridikoa.


Drogen zuritzeari dagokionez, gauzak aldatzen dira eta bere ondasun juridiko babestu propioa dauka. Osasun publikoa da drogen zuritzearen ondasun juridiko babestua, drogen kontsumoak dituen efektuak eta dakarren adizioa dela eta. Osasun publikoa esatean, doktrinaren zati batentzat, “kolektibitatea eta hiritar guztiak ukitzen duen ongi izate fisiko eta psikikoa” dela ulertu behar da. Doktrinaren beste zati batentzat aldiz, “hiritarren osasuna positiboki edo negatiboki ziurtatzen duten baldintza kopurua da”. Rodríguez Ramos autorearentzat, “osasun publikoa Kode Penal espainolean, arriskuan jartzen den hiritarren kolektibitatearen osasun indibidualen gehitze bat bezala kontsideratu behar da...kolektibitate honen pertsona bat edo gehiago bere osasun pertsonalean erasoak egoteko posibilitatea indartzen denean...erasoa kolektibitatearen aurka gauzatzen da, normalean ezin delako eraso hori pertsona konkretu bati gidatu. Osasun publikoa babes objektu gisa hartzean, substantzia horiek hiritar guztiei zuzendutako osasun maila hori jausten dutela suposatuko du. Ez da beraz bizitzaren, integritate fisiko edo psikikoaren aurkako eraso bat izango, herriaren osasun nagusiaren aurkakoa baizik.

5.- GURE PROPOSAMENA

Delitu bakoitza aztertu ondoren, guztia berdin mantendu arren, errezeptazioa estalpenaren barnean sartuko genuke tipo kualifikatu bezala, bi delituak berdinak ez izan arren oso antzekoak direlako eta bien helburua berdina delako, hau da, norbaitek burututako delitu bat ezkutatzea eta hau justizi administraziotik ihes egiten laguntzea.


Bestetik Drogen zuritzea 301.1 artikuluko azpi puntu bat izan beharrean puntu oso bat jarriko genioke gaur egun gai horrek duen garrantzia dela eta.

6.- JURISPRUDENTZIA

